Ўзбекистон Республикаси Соғлиқни сақлаш вазирлигида ўтказилган Ҳайъат йиғилишлари тўғрисида маълумот
Жорий йилда Ўзбекистон Республикаси Соғлиқни сақлаш вазирлигида 
4 та Ҳайъат йиғилиши ўтказилди.
Йиғилишлар Соғлиқни сақлаш вазири А.Худаяров раислигида ўтказилиб, унда Ҳайъат аъзолари, вазир ўринбосарлари, республика тиббиёт ташкилотлари раҳбарлари, олий тиббий таълим муассасалари ректорлари, республика, вилоят, туман ва шаҳар тиббиёт муассасалари раҳбарлари иштирок этди.
Биринчи йиғилиш (31 январь) кун тартибига 2024 йилда амалга оширилган ишлар якунлари ва 2025 йилдаги истиқболли режалар, соҳада бюджет маблағларининг мақсадли сарфланиши, моддий-техника базасини мустаҳкамлаш, хорижий инвестициялар ва давлат-хусусий шериклик лойиҳалари, тиббиёт муассасаларида рақамли технологияларни жорий этиш, аҳолини скрининг текширувларидан ўтказиш, кўкрак бези ва бачадон бўйни саратонини эрта аниқлаш, ижро интизоми ва фуқаролар мурожаатлари билан ишлаш каби масалалар киритилган.
Йиғилиш якунларига кўра, қуйидаги ҳужжатлар тасдиқланган: Соғлиқни сақлаш вазирлигининг 2025 йил I ярим йиллик иш режаси; Вазир ва унинг ўринбосарлари томонидан жойларда оммавий (сайёр) қабулларни ўтказиш жадвали; Республика даражасидаги тиббий муассасалар, тиббиёт ва фармацевтика олий таълим муассасалари, Қорақалпоғистон Республикаси Соғлиқни сақлаш вазирлиги, Тошкент шаҳар ва вилоят соғлиқни сақлаш бошқармаларида жисмоний ва юридик шахсларнинг мурожаатларини ўрганиш бўйича махсус режа-жадвал; Мурожаатлар билан ишлаш бўлими фаолиятининг иш режаси.
Иккинчи йиғилиш (28 февраль) кун тартибида асосий масала сифатида Ўзбекистон Республикаси Президентининг 2024 йил 10 июлдаги “Бюджет маблағларидан фойдаланиш устидан молиявий назоратни кучайтириш бўйича қўшимча чора-тадбирлар тўғрисида”ги ПФ-100-сонли Фармони ижроси муҳокама қилинди. Соғлиқни сақлаш соҳасида бюджет маблағларидан мақсадли ва самарали фойдаланишни таъминлаш бўйича мониторинг ва назоратни ўрнатиш масалалари Ҳисоб палатаси ва Вазирлар Маҳкамаси вакиллари иштирокида кўриб чиқилди.
Кун тартибига, шунингдек, 2025 йил ва истиқболда амалга оширилиши режалаштирилган ишлар, бирламчи бўғиндаги муаммоларни бартараф этиш, давлат тиббий суғуртаси механизмларини жорий этишда рақамлаштириш масалалари, юқумли касалликлар билан боғлиқ эпидемиологик вазият ва уларга қарши эмлаш ишлари, шунингдек, “Ўзбекистон–2030” стратегиясини “Атроф-муҳитни муҳофаза қилиш ва “яшил иқтисодиёт” йилида амалга оширишга оид давлат дастури тўғрисида”ги ПФ-16-сонли Фармон ижросини самарали ташкил этиш каби масалалар киритилди.
Соғлиқни сақлаш вазирлиги Ҳайъатининг 2025 йил 31 январда бўлиб ўтган мажлиси қарорига асосан, топшириқларни ўз вақтида бажармагани учун айрим вилоят соғлиқни сақлаш бошқармалари раҳбарларининг рақамлаштириш бўйича ўринбосарларига ҳамда бошқарма раҳбарларига нисбатан “ҳайфсан” эълон қилинди ва ойлик маошининг 30 фоизи миқдорида жарима интизомий жазоси қўлланилди.
Учинчи йиғилиш (28 март) кун тартибида асосий масала сифатида Тошкент шаҳар Миробод туман прокуратурасининг 2025 йил 20 мартдаги “Жиноят сабаблари ва уни содир этишга имкон яратган шарт-шароитларни бартараф этиш юзасидан” тақдимномаси эшитилди. Ушбу масала Миробод туман прокуратурасининг катта терговчиси иштирокида муҳокама қилинди.
Кун тартибида, шунингдек, давлат тиббий суғуртаси жорий этилиши, миллий клиник протоколлар ва стандартларни ишлаб чиқиш ва амалиётга жорий этиш, тиббий хизматлар экспортини ташкил этиш (тиббий туризм), ҳамда Ўзбекистон Республикаси Президентининг 2025 йил 27 февралдаги “Хизматлар соҳаси барқарор ривожланиши учун қулай шарт-шароитлар яратишга оид қўшимча чора-тадбирлар тўғрисида”ги ПҚ-78-сонли қарор ижроси каби масалалар кўриб чиқилди. Ушбу йиғилишда ҳам ижро интизоми ва аҳоли мурожаатлари масалалари муҳокама қилинди.
Апрель ойида республика даражасидаги барча тиббиёт муассасалари, тиббий таълим муассасалари профессор-ўқитувчилари, вилоят ва туман шифохоналарини жалб этган ҳолда аҳолини тиббий кўрикдан ўтказиш бўйича тегишли буйруқ қабул қилинди. Унга асосан, 3 ва 4-саломатлик гуруҳларига кирувчилар ҳамда ижтимоий ҳимояга муҳтож аҳоли қатлами тиббий кўрикдан ўтказилди.
Вазирликка жалб этилган турк экспертлари томонидан соғлиқни сақлаш тизимини такомиллаштириш бўйича берилган таклифлар муҳокама қилинди.
 
7, 8 ва 9 апрель кунлари Соғлиқни сақлаш вазири, туман ва шаҳар ҳокимлари ҳамда барча туман ва шаҳар тиббиёт бирлашмалари раҳбарлари иштирокида тўғридан-тўғри мулоқот ўтказди. Электрон платформага жойлаштирилган савол ва таклифлар видеоконференцалоқа орқали муҳокама қилинди ва расмий баён қилинди.
Шунингдек, жорий йилда Ўзбекистон Республикаси Президентининг 
2024 йил 5 сентябрдаги “Давлат тиббий суғуртаси механизмларини жорий этишга оид чора-тадбирлар тўғрисида”ги ПҚ–311-сонли қарор ижроси юзасидан Қорақалпоғистон Республикаси ва Сирдарё вилоятида ўрганишлар ўтказилиб, аниқланган тизимли камчиликлар ҳудудий раҳбарларга маълум қилинди.
Ижросини таъминламаган масъулларга нисбатан қонунчиликда белгиланган тартибда чоралар кўрилди. 
Қорақалпоғистон Республикаси Соғлиқни сақлаш вазири, Тошкент шаҳри ва вилоятлар бошқарма раҳбарлари ушбу қарор ижросини ўз вақтида 
ва сифатли таъминлаш учун шахсан масъул этиб белгиланди. 
Тўртинчи йиғилиш (9 июль) кун тартибида Соғлиқни сақлаш вазирлиги тизимида ижро интизоми ҳолати муҳокама қилинди. Шунингдек, вазир ва унинг ўринбосарларининг 2025 йил 1-чорак бўйича самарадорлик кўрсаткичлари (KPI) ва жорий йил 2-чорак кўрсаткичлари ҳолати кўриб чиқилди.
2025 йил 1-чорагида вазир ва ўринбосарлари учун белгиланган 55 та мақсадли кўрсаткичдан 49 таси баҳоланди. Вазир ва ўринбосар Омонов аъло, Ташпулатов – 99,5 фоиз, Баситханова – 98,2 фоиз натижа билан юқори кўрсаткичларга эришгани қайд этилди.
Шунингдек, А.Худаяров ижро интизоми қониқарсиз эканини таъкидлаб ўтди. Президент Администрацияси, Вазирлар Маҳкамаси ва Ҳукумат комиссияси электрон тизимларида, шунингдек вазирликнинг ички “Edo.ijro.uz” тизимида белгиланган муддатларда бажарилмаган топшириқлар муҳокама қилинди. Улар бўйича муддатидан олдин ва сифатли ижрони таъминлаш чоралари белгиланди.
“Ijro.gov.uz” тизимида ҳар бир топшириқнинг ижроси учун таркибий бўлинма раҳбарлари билан бирга масъул ходимлар ҳам бир хил жавобгар эканлиги қайд этилди. Ижро интизомига масъулиятсиз ёндашиш, топшириқларни асослантирилмаган ҳужжатлар билан назоратдан чиқариш ҳолатларига нисбатан қатъий ва таъсирчан чоралар кўриш белгиланди.
Ўтказилган Ҳайъат йиғилиши баёнига мувофиқ, Соғлиқни сақлаш вазирлигининг 2025 йил II ярим йиллик иш режаси тасдиқланди.
